
Herrialde pobreetan minutuan andre bat hiltzen da erditzean 

OMEk dio heriotza horietako asko saihets daitezkeela osasun arloko beharginak hobeto prestatuta 

ainara argoitia - DONOSTIA 

OME Osasunerako Mundu Erakundeak amen heriotza-tasaren gaineko txostena aurkeztu zuen atzo, Genevan. Zenbakien atzean jarri dio izenburua, «datu hotzen atzean errealitate gordin bat dagoela erakusteko». Edozelan ere, datu asko eman dituzte txostenean. Haietako batek dio «garatzeko bidean dauden herrialdeetan», minutuan emakume bat hiltzen dela haurraz erditzean. Andre horien beharrak aztertu dituzte OMEk eta Arrisku Barik Ama Izateko Batasunak, txostenean. 

Berriz ere, datu larriak argitaratu dituzte. Horien arabera, urtero, zortzi milioi emakumek arazoak izaten dituzte haurdunaldi denboran, eta haietatik milioi erdi inguru erditzean hiltzen dira. «Datua bera larria da, baina are larriagoa da arazo horietako asko erraz saihesteko modukoak direla jakinda», dio horren inguruan txostenak. Kasu gehienetan, odoljarioen, infekzioen, asaldura hipertentsiboen, abortu arriskutsu baten edo traba askoko erditze baten ondorioz hiltzen dira emakumeak. Hala ere, arazo horiek urteetan irautearen arrazoia beste bat dela diote: «Osasun-laguntzarik eza edota kalitate eskaseko laguntza».Zentzu horretan, beharrak askotarikoak direla dio. Larriena, baina, emakumeen heriotza-kausen erregistrorik ez egotea dela nabarmendu du. OMEk uste du ama izatean hiltzen diren emakumeen erdiak soilik zenbatzen direla gaur, «garatzeko bidean dauden herrialdeetan». Are gehiago, 62 herrialdetan ez dute amen heriotza-tasaren inguruko daturik. «Emaku- meen heriotzak zenbatzen ez badira, ematen du ez dagoela arazorik. Izurri isil bat da», salatu dute txostenaren egileek. Beste behar batzuk ere identifikatu dituzte, hala ere. OMEk dio herrialde pobreetan emagin gisa aritzen diren andreen prestakuntza ez dela ona, eta horregatik, zaila dela amek arazorik ez izatea, erditzean zein umea izan ostean. Herrialde industrializatuetan sanitate-urgazle tekniko titulua behar da emagin izateko. 

Mendebaldeko herrietako eta «garatzeko bidean dauden herrietako» errealitateak, baina, «guztiz ezberdinak» dira horretan ere. «Garatzeko bidean» diren zenbait eskualdetan, esate baterako, hamasei emakumetik bat hiltzen da erditzean, gehienetan osasun-laguntzarik jaso ez duelako. Herrialde industrializatuetan, aldiz, 2.500 emakumetik bat hiltzen da. Zentzu horretan, daturik larrienak Saharaz hegoaldeko Afrikakoak eta Asia erdialdekoak dira. Horren harira dio haurdunaldi denboran hiltzeko arriskua ehun aldiz handiagoa dela herrialde pobreetan. 

Milurteko erronkak 

«Onartezina da emakumeak erditzean hiltzea. Heriotza horiek saihets daitezke, baita herrialde pobreenetan ere. Ahalegin bat egin behar dugu eta elkarlana sustatu, ez dadin emakume gehiago hil», dio. Munduko herrialde gehienek 2000. urteko Milurteko Goi Bileran hitzartutako helburuak betetzeko konpromisoa agertu dute. Besteak beste, amen heriotza-tasa hiru laurden murrizteko adostu dira. Horren inguruan, OMEk eta Arrisku Barik Ama Izateko Batasunak esan dute konpromisoak betetzeko unea iritsi dela. «Nazioarteari dagokio munduko herri aberatsen eta pobreen arteko leizea murriztea», gehitu du. 

Asmo horrekin, kanpaina berri bat abiatu zuen atzo OMEk. «Garatzeko bidean dauden herrietan» osasun arloan lanean dihardutenak prestatu nahi ditu, eta bereziki emaginak. Zeregin horretarako, baina, 10 milioi dolar beharko dituela iragarri du. Diru hori prestakuntzarako ez ezik, pertsona horien jarraipena egiteko ere erabiliko dute. 20 herritan hasiko dira lanean. 

z Datua 

100 

Mendebaldeko herriekin alderatuz gero, umea izatean hiltzeko arriskua ehun aldiz handiagoa da «garatzeko bidean dauden herrietan». Eskualde pobreenetan, hamasei andretik bat hiltzen da haurraz erditzean. 

OMEk emandako amenheriotza-tasaren definizioa:Haurdunaldi denboran edo haurraz erditu eta 42 eguneko tartean hiltzen diren emakumeak. Soilik haurdunaldiarekin lotutako gaitzen ondorioz hiltzen direnak. 

